
Hoofstuk 21. 

21:1-14. Jesus verskyn nog ‘n keer aan sy dissipels. 

Die laaste hoofstuk van die Evangelie volgens Johannes dra die karakter van ‘n toevoeging 
ná die natuurlike afsluiting in 20:31.  Dit kom egter in die oudste manuskripte voor en was dus 
altyd deel van dié Evangelie.  Na Jesus se verskyning aan Maria Magdalena (20:11-18) en 
aan sy dissipels op die twee agtereenvolgende Sondae (20:19-23; 26-29) het Jesus weer, 
volgens die skrywer van die Evangelie, aan sy dissipels verskyn by die See van Tiberias 
(Galilea).  [2]  Jesus het belowe om die dissipels in Galilea te kry (vgl Matt 28:7; Mark 16:7).  
Volgens die naamlys wat hier gegee word, het sewe van die elf dissipels daar 
bymekaargekom.  [3]  Petrus, die leier van die groep, neem die inisiatief en stel voor dat hulle 
gaan visvang.  Ná die verpletterende gebeure in Jerusalem het die dissipels se gedagtes 
moontlik teruggegaan na hulle vorige beroep, naamlik visvang.  Eenparig klim die dissipels 
saam met Petrus in die skuit, maar dié nag vang hulle niks nie.  Snags is gereken as die beste 
tyd en dit het ook vars vis op die volgende oggend se mark beteken.  [4]  Teen dagbreek het 
Jesus vir hulle op die strand gewag, maar net soos in die geval van Maria Magdalena en die 
Emmaüsgangers (Luk 24:16) herken hulle nie vir Jesus nie, al het hulle Hom al twee keer ná 
sy opstanding gesien.  [5]  Só vroeg in die môre het viskopers gewoonlik  die vangste staan 
en inwag.  Jesus staan en wag ook vir hulle, maar eienaardig vir ‘n vreemdeling, noem Hy 
hulle (soos die oorspronklike lui) “kinders”.  Dit was gebruiklik as aanspreekvorm in ‘n 
leermeester-dissipel-verhouding.  Hy vra of hulle nie iets gevang het om te eet nie.  Die vraag 
impliseer “nee” as antwoord.  Op ‘n afstand oor die water skree die dissipels ook Nee.  Die 
vreemdeling skree terug dat hulle die net aan die regterkant van die skuit moet uitgooi.  [6]  
Moontlik het die dissipels gedink dat die vreemdeling op die strand inligting ingewin het van 
ander vissermanne en hulle gehoorsaam sy opdrag oor die uitgooi van die net.  Die resultaat 
is oorweldigend!  [7-8]  Die dissipel vir wie Jesus baie lief was, herken die gebeure voor hulle 
oë as ‘n wonderdaad en sê vir Petrus: Dit is die Here! (titel van die opgestane Jesus).  Om 
behoorlik vir Jesus te kan groet, bind Petrus sy bokleed met sy gordel om hom vas, spring 
impulsief in die water, en swem die honderd tree strand toe.  Die ander dissipels is in die 
skuitjie op pad terug terwyl hulle die net met die visse land toe sleep.  [9]  Op die strand sien 
hulle die bestanddele vir ontbyt: ‘n vis op die houtvuur, en brood.  [10]  Toe Jesus die getal 
manne sien, vra Hy hulle om nog van hulle vis ook op die vuur te sit.  [11]  Petrus reël om die 
vis aan land te bring:  honderd drie en vyftig groot visse, en die net het nie eens geskeur nie.  
Die presiese getal visse word genoem om die historisiteit van die gebeure te bevestig en moet 
nie aangewend word vir allerlei spekulasie nie.  [12]  Jesus nooi die dissipels om saam ontbyt 
te eet.  Volgens die Joodse gebruik was daar twee maaltye per dag: Ontbyt (gewoonlik voor 
die dag se werk begin) en die hoofmaaltyd (gewoonlik teen die aand se kant).  Die dissipels 
eet saam met ‘n eerbiedige teruggetrokkenheid, naamlik sonder om Hom te vra wie Hy is.  
Hulle weet immers dat só ‘n wonderwerk net deur die Here gedoen kon wees.  [13]  Jesus 
moes die brood en vis uitdeel aan die huiwerige dissipels.  Die terme waarmee dit beskryf 
word, herinner aan die ete by die broodvermeerdering (6:11).  [14]  Om dié gebeure te laat 
aansluit by 20 sê die skrywer dat dit nou die derde keer is dat Jesus aan die dissipels verskyn 
het (vgl 20:19, 26).  Die getal drie simboliseer volgens die Jode ‘n volledige getuienis! 

21:15-19. Petrus kry opnuut sy opdrag. 

Ná ontbyt vra Jesus vir Petrus of hy Hom baie liefhet, meer as wat die ander dissipels Hom 
liefhet?  Die vraag moet verstaan word teen die agtergrond van Petrus se onverskrokke 

verklaring van vroeër dat, al sou die ander dissipels ook van Jesus afvallig word, hy wat Petrus 
is, nooit sou nie!  (vgl 37; Matt 26:33; Mark 14:29).  Ná sy driemalige verloëning van Jesus 
geskied Petrus se amptelike herstel ook driemalig (15-17).  Petrus beken onomwonde met ‘n 
Ja, Here dat hy vir Jesus liefhet en rig ‘n appél op Jesus se begrip vir sy situasie.  Verskillende 
woorde word in hierdie verband vir liefhê gebruik.  Volgens die berig gebruik Petrus deurgaans 
dieselfde woord (“filein”), terwyl Jesus in die eerste twee vrae die ander woord vir liefhê 
gebruik (“agapân”).  In die derde vraag gebruik Jesus ook Petrus se woord.  Die gebruik van 
die twee woorde is bloot stylafwisseling deur die skrywer en beteken dieselfde, aangesien 
daar in die oorspronklike gesprek Aramees waarskynlik deurgaans net een woord vir liefhê 
gebruik is.  Die beeld van herder en skape (lammers – vgl 10:1-21) vind ‘n bekende toepassing 
in die bediening van die lidmate (vgl Hand 20:28).  Petrus kry drie keer die opdrag om die 
kudde (gemeente) te lei en te versorg.  Jesus se soortgelyke vraag en Petrus se soortgelyke 
antwoord word drie keer herhaal.  Toe Jesus hom die laaste keer vra of hy Hom liefhet, het 
Petrus bedroef en seergemaak gevoel omdat Jesus hom dit drie keer vra en Petrus bevestig 
baie sterk dat Jesus goed weet dat hy Hom liefhet.  Drie keer het Petrus sy Meester verloën, 
maar ook drie keer het hy sy persoonlike lojaliteit aan Jesus bevestig en drie keer is hy in sy 
dienswerk herbevestig met die oog op sy herdersamp.  [18]  Jesus spreek ‘n profesie uit 
aangaande Petrus se verdere lewensloop.  Toe hy jonger was, kon Petrus self sy los klere 
gord om ongehinderd rond te beweeg en te werk.  Maar wanneer hy oud is, sal hy vasgemaak 
word en nie vry kan beweeg nie.  [19]  Jesus se woorde verwys moontlik na die soort dood 
(marteldood volgens tradisie)  waardeur Petrus God sou verheerlik (vgl 12:23; 15:8).  Petrus 
sal sy hande uitsteek om gedwonge vasgebind te word.  Ten spyte van wat vir hom voorlê, 
moet Petrus egter aanhou om Jesus te volg. 

21: 20-25. Die dissipel vir wie Jesus baie lief was. 

Jesus en die dissipels is aan die beweeg.  Die dissipel vir wie Jesus baie lief was (vgl 13:23) 
en wat by die ete moes uitvind wie die verraaier is, volg agter Jesus en Petrus wat ‘n paar tree 
vooruit loop.  Let op die simboliese woordspeling in volg.  Die geliefde dissipel volg reeds! (vgl 
19).  [21]  Bewus van sy herstelde leierskap maar ook diep onder die indruk van Jesus se 
profesie aangaande sy dood, doen Petrus navraag by Jesus oor wat nog met die ander 
dissipel sou gebeur.  [22]  Jesus weier om Petrus se sogenaamde besorgdheid te bevredig.  
As Jesus wil dat die ander dissipel in die lewe moet bly tot by sy wederkoms, gaan dit Petrus 
nie aan nie.  Die vroeë kerk het geglo dat Jesus gou weer sou kom (vgl 1Tess 4:13-17), 
daarom is dié opmerking nie só vergesog nie.  Jesus wil dit by Petrus tuisbring dat die 
lieflingdissipel in ‘n besondere verhouding met Hom staan.  Petrus moet daarna streef deur 
net sy deel te doen, naamlik om aan te hou om Jesus getrou te volg.  [23]  Jesus se woorde 
is verkeerd geïnterpreteer deur die broers (gelowiges).  Hulle het gedink dat Jesus bedoel het 
dat daardie dissipel nie sou sterf nie.  Jesus weerlê dit.  Die dissipels moet liewer nie spekuleer 
oor die toekoms nie, maar elkeen moet aandag gee aan sy eie dissipelskap.  [24]  Die laaste 
twee verse wil die betroubaarheid van die getuienis van die skrywer van die hele Evangelie 
volgens Johannes bevestig.  Die kom van die dissipel vir wie Jesus baie lief was”.  Hy is die 
gesaghebbende getuie en die prediker van Jesus se woorde en dade.  [25]  Die outeur het nie 
alles geskryf wat hy van Jesus weet nie, want die hele wêreld sou dan nie genoeg plek vir die 
boeke hê nie.  Die skrywer het geselekteer.  Dit beteken dat ons kennis van Jesus nog 
vollediger kon wees, maar wat opgeskryf is, is genoegsaam om te glo dat Hy die Verlosser, 
die Seun van God, is (vgl 20:30-31). 


